
      Olav Aukrust

      Dikt i samling

      Gyldendal

   
      HIMMELVARDEN

   
      FYRESTEV

      
         
            Hjartans djupaste lengsel brenn

            i myrkret med’ natt mun lide.

            Men ljuvlegt er det når soli renn.

            Då raknar so mang ei kvide.

            Redd gjenom natti eg Rimfakse reid,

            og burte var stjernur bjarte.

            Då rann det sol over helut heid,

            då rivna natti den svarte.

            Skinfakse reid eg, og jordi skein,

            og alt som på jordi drøymde,

            blomar og hjarto og klaka stein,

            og gleda or augo fløymde.

            Jordi sprengde sin drake-ham,

            eg tykte ho skein forklåra

            og sumde som skinande svane fram,

            frigjord og sigerskåra.

         

      

   
      I

      Élingar

      
         
            Og hugbod kom og hugbod gjekk

            som élingar i soli.

            Den odel eg til eige fekk,

            var himmelen og jordi.

         

      

   
      ÉLINGAR

      
         
            Best som det skin er det svart att.

            Det er steinvått vorte i fjell.

            Det ser ut til noko av kvart att.

            Det grin både morgon og kveld.

            Det myrknar so nifst uti rømdi,

            Det er samstint vorte og skymt.

            Yrun’ er stødt i kjømdi,

            dagane går som skrymt.

            Det dreg seg i hop att til uvêr,

            og yra kjem myrk og strid,

            svarte, rèkande regnvêr

            rid ned den våte lid.

            Stridregnet slær uppi tindom,

            élingen rid over fjell,

            [1]grøvene stri’r med vindom

            høgt uppi høom og smell.

            Turrfuru svagar og sviktar,

            og fjellbjørki krøkt og skrinn,

            treskrymt ror seg og riktar

            på røtom i regnslit og vind.

            Det skrymtar med vondvêr og væte

            høgt uppi vindalt og vilt, –

            vera ute i hundvêr og gjæte

            når dagen er slik, er ilt.

            Frå vindbardom ytst uti skardom

            kjem uvêret veltande ned –

            dei ser det på gardom n’i dalom, – –

            skogen [2]vert annas ved …

            Trollstint og myrkt kjem vêret

            veltande ned og ned,

            det rỳs gjenom kjørr og snære,

            det susar i eldgamle tre …

            *

            På ein låve, grå og vêrvåt,

            står det ein underleg rugg,

            ein fusse i regn og vindgråt,

            med skjegg uti låveglugg …

            Gamlen på uvêrsvakti

            ser upp i høen’ og grin:

            «Nei sjå! Nei sjå fánesmakti

            kå tjukk ’o kjøm [3]uppi li’n!»

            Regn er ute og vindblæs,

            myrk kjem den herjande haust,

            fuglar er ute og vindblæs,

            lauvsblad og alt som er laust.

            Våte driv gjenom ròket,

            høgt over tekkjur og tak,

            kollsigla korp og kråke

            som svarte, rèkande vrak.

            På våte vengjer og vrengde

            dei antrast med yrom og driv

            som vore dei kasta og slengde,

            og svarte vindskyi sviv.

            *

            Natti hengjer si hette.

            Det slær over kyrkjevegg.

            Uvêr som vonde vette

            rid over tverran egg.

            Det tandrar på kvar ei rute, –

            huff, det er ulvut og ilt!

            No er det rett hustre ute!

            Trollsvart og varga vilt.

            *

            Det glitrar i morgonglette

            med von um eit anna slag.

            Det dreivst på utan upplette, –

            men no er det uppljos dag!

            Soli som var i kjømdi –

            no er det ho som rår!

            Himlingen kvelver mot rømdi

            ein skinande kupul og klår. –

            Kvite solskyi siglar

            glad over himmelhav,

            tjønni på fjellom speglar

            sitt sælaste minne av – –

            Eingong var sorgi sæle.

            Eingong var tjønni sky. –

            Stundom fær minni mæle.

            Stundom er verdi ny.

            *

            Skoddi makta ’kje sveipe

            fjellet, no er ho flengd

            og sund-rivi ned etter sleipe,

            stupbratte fjellsidom slengd. –

            Svadi er skura og kvatte

            av stridregn og hagl-skur,

            det skin uppi berg og bratte

            med sol over regnvåt urd.

            Det angar av nytvegne jordi,

            å-susen stig og fell,

            det eimar og ryk i soli

            sleipe og slipte fjell.

            Himlande høgt uppunder

            går siglande skyi og skin,

            no er dagen eit under,

            angen det ljuvaste vin.

            September-vårdagen tårøygd

            lyser i strålande gråt,

            skog-blomen stirer klårøygd

            til himmels i doggi våt.

            Sumar med hime-hette

            glødd over urd og stein

            er kvorven for skur og slætte

            i regnlauga luft og rein.

            September høg og hardkvatt

            ris upp med nakne spir

            over elv og straum og stup-bratt,

            og himlen er høg og skir.

            Ein vert sitjand’ fordrøymd og stire –

            leiti lyser so langt,

            fjelli skin so skire

            i stålbleikt og blått og blankt.

            *

            Det myrknar att, stundom, med minne

            um slik som det var i går, – –

            men soli veit ho skal vinne, – –

            til sist vert det ho som rår.

            Yra vinn ikkje trasse,

            soli fær over-hand;

            kvelvde vengjer og kvasse

            skjèr over himmel-rand,

            tér seg i blåe rømdi

            ein stålblank septemberdag,

            kverv, og er atter i kjømdi

            med augkjende ørn-vengjeslag …

            Tunnslipte [4]himilshø-i

            skjèr seg mot himmelblått

            og syner seg fram med snø i,

            ny etter siste nott.

            Men snøslapset renar burt att,

            fjellurdi ligg att og ryk,

            snart er det like turt att,

            og strålfengde skoddi stryk.

            *

            Det skin upp att sume stunder

            med tindar i sol og blått,

            og flatfjellet djupt ned-under

            ligg glitrande grønt og vått.

            Gjætl’-guten ligg og brenner

            langt inni kvitmose-fjell, – –

            eg tykkjer eg ser og kjenner

            røyklugt og steinurd og eld …

            Lògen som spelar mot soli

            frå steinvåt fjellurd og rå,

            røyken frå doggvåte jordi

            ein stålblank haustdag og blå …

            Gløsande, gneistfengd [5]kvitkaur,

            eldsmål som blenkjande bjart

            ris over brennsvidd raudaur,

            kol-lægje som ligg att svart …

            og vitnar at einkvan hev brent her

            ein haustdag, ein einsleg gong,

            og kviskrar um det som hev hendt her,

            med’ fjellstilla susa og song.

            *

            Det skin upp att, yrom imillom,

            rått fjellet glitrande ris,

            og stundi er ljuv og still som

            med gro-vêr frå Paradis, –

            det skifter med regn og solglytt

            – élingar kjem og går –

            til soli kjem att med stornytt:

            heile rømdi ho rår!

            Då er det u-tenkte stunder

            høgt uppi vindalt og vilt,

            då er det under på under,

            og vid-skodt og stort og stilt, – –

            ein vert ståande storglad og stire:

            leidi lyser so langt,

            fjelli skin so skire

            i stål-ljost og blått og blankt.

            Tindane ris vel, endå,

            som tru over avgrunns tvil,

            og leidi lyser vel, endå,

            som von millom stridgråt og smil, –

            skybragdi skin vel, endå,

            som uppljost eit herja sinn,

            og dagen glitrar vel, endå,

            som gleda med tår på kinn, – –

            men skoddi makta ’kje sveipe

            fjellet, no er ho flengd

            og burtblåsi, ned etter sleipe,

            stupbratte fjellveggjom slengd.

            *

            Heile rømdi klårnar.

            Ljos går den glade sky.

            Upphimil’n skin og blånar.

            No er verdi ny.

            Det spelar på livsens strengjom

            – hugbòdi kjem og brår –

            ørn-hugen siglar på vengjom

            i allheimsrømdi klår.

         

      

   
      DET HAUSTAR

      
         
            Isvatn siklar i is og stein.

            Uti kviturdi stor ligg grønmorkne bein.

            Det bløder og bleiknar i rust og raudt.

            Det susar og syng so einslegt og audt.

            Som einslege foss inni fjellom.

            Det hev kasta n’i hø. Det er grugge og grått.

            Det haustar i fjell; det er gyrme og vått.

            Som ein sinnssjuk flokk det krøkjer og kryr

            med rotnande fjellbjørk burt over ei myr;

            ein flokk av livande daude.

            Uti hør og heim, inni gråe fjell,

            der regnskoddi sturer mot seine kveld –

            der nord og ovanfor vindstilt – –

            der hustrar og græt det so hugilt, –

            det grin nordi Jyrudalshø.

            *

            I regnvêret mugge og moe

            sturde ein einsleg noe.

            No, det hev klårna, gusten

            sit han der; hyven og hustren

            gjætl’-guten brenner høgt uppi hø.

            Djupt nede ser han haustklåre straum.

            – Løyndomar dormar i dimme draum –

            som skrinlagde lik som skræmer med liv,

            dulde minne i hugen sviv,

            bråvekte, kløkke og váre:

            På sletta ved elv ligg ein huldregard –

            burte er alle som fyrr der var.

            Ein fugl sat på ruta: mannen var feig.

            So brende dei likhalm, og røyken steig

            høgt i den blånande haustdag.

            På sletta ved elv ligg ein stor, svart stein.

            Innunder der ligg det morkne bein …

            Bærlikamp trugar med Bærlikamp-otte –

            der heng att meir enn det ned hev dutte.

            Der tyngjer ein gamall spådom:

            Blakke hestar og svarte hingstar

            styrmer nedunder og ris og vrinskar

            – solrøyk skjelv i den soldag varm –

            brur og bru’gom sit høgt i karm.

            Då skal Bærlikamp dette ned.

            *

            I jøtulgryta ved fossedunder,

            der elvi fjøyskokar djupt innunder

            – haustnatti gaper so stor og still –

            der susar ei munnharpe, mjuk og vill,

            og tyngre, og mjukar’, og villar’.

            Munnharpa vesle spelar det på,

            det leikar seg fiskar i bylgja blå,

            det skjelv i kløkkaste livsens merg,

            og rovfugl [1]órnar i blåe berg;

            og steinveggen kløkk i sitt klemstre.

            *

            Ei underleg verd deg i skogen møter:

            mark-vegar inn gjenom morknande røter,

            – hestmaur og sleipe og skval av my,

            og trollkatt-smør og trollkjerring-spy

            på vindfall langt inni skogen.

            Og bleikraude staup og blaute soppar

            med regn som draup i dei gule koppar;

            sopp syg væte på gisten ved

            og mjuke skåler på gamle tre, –

            likbleik står skogen og bløder.

            *

            Det klårnar i høgdi. Sjå skoddi sig.

            Hanen, han gjèl. Og røyken stig –

            det er uppljost att no! Det var regnvêr i går.

            No tykkjer eg dagen so signa klår.

            September med storklokkom kimer.

            Det stilnar. Det bleiknar og blånar.

            Det haustar. Det kyngjer og klårnar.

            Himmelen kvelver si krystallskål,

            storstilla ly’er, blånande klår –

            september med storklokkom kimer.

            So fredt og lydt. Og so haustklårt og stilt.

            Grønbleike reinune lyser so blidt

            mot gulnande åkrar. Tagal og stur

            bringen bleiknar ved røys og mur,

            og lauvskogen gulnar i lidom.

            Grøver skjèr seg veg gjenom skard,

            gjenom djupe, jarnsvarte grova-fár.

            Som i gravrust sylvåri skir og kvit

            dei skin nord i lidom og lyser hit,

            som upprusta, nyslipte ljåar.

            *

            Elvi flyt still under bergvegg.

            Upp-ivi heng rogn og trollhegg.

            Rogni luter sin blodbær-krans;

            elvi flyt bleikgrøn i geisleglans. –

            Og blodlyng bleiknar i lidom.

            Um sinnssjuk jomfru i gråtblind draum

            syng ut i hausten den elvarstraum.

            – Mjukar enn vanvit er kjærleiks draum.

            På botnen eg øygnar i klåran straum

            gule og kvite steinar.

            *

            Elvi dundrar i gjel og strype,

            det ryt i klemstre, det gjèl i klype. –

            Bærlikamp trugar med hoggande hand.

            Flå-kinn flyg bratt imot himmelrand.

            Og bergosp ringlar i høge kinn.

            Einsleg um alt – heng bergosp i kinn,

            ringlar i fjellgust og morgonvind,

            krøkt og kne-høg, [2]gomol og grå.

            – På berg uppi baklid stur ser eg stå

            ei utlivd og burtgløymd ly’u.

            Gomol: hokjøn av gamal.

            *

            Det er uppljost att no! Det var regnvêr i går.

            No tykkjer eg dagen so signa klår.

            Det blånar i høgdi; sjå skoddi sig.

            Hanen gjèl. Og kveldsrøyken stig.

            Kvelden tøygjer og tagnar.

            Brandane dett som frøsande ormar.

            Eldmyrja liver. Glohaugen dormar.

            Det tindrar og tandrar, det styrmer og krèk:

            fager bru’hop ikring gryta rèk. –

            Det vert kveld-várt og natt som stillast.

            Sælt det er i den stille kveld

            koma heim or dei ville fjell. –

            I det store skil millom natt og dag,

            når klokka ringjer dei midnatt-slag,

            då vert det natt som stillast.

            Når det nemner seg, alt – ut i odd og klo,

            so det einskilde kvitnar som kvitglødde glo –

            når det røyver seg djupar enn røter i berg –

            når det kløkk i váraste livsens merg,

            då er det natt som stillast.

         

      

   
      VINTERNATT

      
         
            Reinskori, kvass og klår,

            hoggi i stein og flint-fjell,

            ligg ho her, bygdi vår,

            i måneskins-ljoske og blå-svell.

            Millom isflogne fjellom avsides,

            myrk i botnen og svart,

            mjellkvit, mån’ljos me’lides,

            under stjern’-strøydd himmel og bjart.

            Allheimsrømdi brusar

            med all sin stjerne-her,

            storstilla syng og susar

            i flintfrost og vintervêr.

            Det svell uppi bratte klemstre

            med kjøving og jøkulblått,

            steintela tre står lemstre

            i elvgjel og gygreslott.

            Norrøne Nivlheimar,

            nifse, hjelmkalde fjell,

            ris over mannaheimar;

            månen blenkjer på svell.

            Han eig ikkje rømdi åleine.

            Stjernune bliktar og skin.

            Tindane, blånande reine,

            ris upp i kvit hermelin.

            Skogen med troll-eventyri,

            med snøtunge rimtusse-tre –

            med rare, drivkvite dyr i,

            ligg nedlesst i snøvinter-fred. –

            Vegen er gneldren å trø på,

            hagfella smell og frys,

            myri er duskar med snø på,

            isnåli rỳn og drys.

            *

            Drivande kvit ligg bøen,

            måneljos, tindrande rein.

            Ei [1]skilåm skjèr gjenom snøen

            etter ein einsleg ein …

            Og skilåmi skin og skundar

            seg fram over ope og flatt,

            gjenom rimkvite, heilage lundar

            og ut over stupande bratt.

            Og låmi skjèr gjenom [2]snære

            og skin gjenom heilagt [3]vé

            og renn over skuggar av gjerde

            og tagale, stivtela tre.

            Og låmi ber upp etter lidi

            og inn over vigge og vilt,

            einsleg heile tidi

            i høgtid og stort og stilt.

            Og natti er bleik av måne,

            og låmi bèr káv til fjells

            og inn over Nivlheims blåne

            og kjem ikkje heim att til kvelds …

            Og låmi skjèr gjenom hugen

            og skræmer ei likbleik ei,

            som stirer mot fjellet og skogen,

            den lange, forvillande leid.

            Ei bleik ei går einsleg inn att, – –

            men låmi renn ned under hø, – –

            og mannen kjem heim ved midnatt,

            kvit av rjupe og snø – – –

            Ute gufsar mot inne

            med frost, vinter og vilt,

            og mann møtest av kvinne

            i heitt og heilande stilt.

            Rosur ved rimskoga rute

            kysser det klåre svell;

            månen i rømdi der ute

            ris over hjelmkalde fjell, –

            glor fram i kyrre koret

            frå kyrkjeglasom og skin

            over skybleike sylvstaup og store

            stakar på snøkvitt lin.

            Glansen frå glasom fløymer

            grøn over stolpar og golv,

            altartavla drøymer

            med Kristus og alle dei tolv …

            Steinlauv og storkna bladvokst

            ris under høgreist tak,

            bògar og gullgrøn uthogst

            og bivrande mån-ljos-flák.

            Frosne fossar og blåe

            kjøvingar velt over fjell;

            gamle låvar og gråe

            sit liksom vargar på svell.

            Høgt upp i bratta ser eg

            ljosken av ljosom enn;

            som bleike stjernur det tér seg

            til himmels og bliktar og brenn.

            Det er rart at det heksta seg fast

            heimar her uppi høom!

            Det er rart at det klønte seg fast

            folk uppi desse kløom!

            Ein skulde ’kje tru her vart buand’

            anna gaupe og ulv og bjørn.

            Det er slikt at det helst er truand’

            til heimar åt hauk og ørn.

            *

            Under myrkblå stjernekvelv

            står straumen glasgrøn stivna,

            og høgt over storkna elv

            heng jøklar i djuvet rivna.

            Bleik over steintela jord

            smiler og lyser Luna.

            På himmelen høgt i nord

            tindrar den norrøne runa.

         

      

   
      VÅR

      
         
            I

            Hjelmkald, klinkande klår januar.

            Still, kvit, [1]villkvit går februar.

            Geisledans over skinande mjell!

            Spelande sol over drivkvite fjell!

            Isane smell!

            Hovslagi skrell!

            Rosur og runer renn gjenom svell!

            Soli skin uppi allmakti si;

            svellet skal bråne, – men slikt tek si tid …

            Men ein dag ut i mars

            kom våren til gards, –

            «E’ ottast det barst på for brått,» sa’n Lars;

            gamal og grå

            og van med å spå

            han såg upp i vêret og tok seg ei skrå;

            «denne mars var no alltid ein ustadig gut:

            ’n leika se’ inn, – men so bit’n se’ ut!

            E’ trur d’er for tile’, – e’ har mine tvil, –

            oss ha da ’kje eingong fått hol på april!»

            sa’n Lars, og det vart nok til di han fekk rett, –

            vêrbyte vart det, og kaldare ætt.

            *

            Men sunnanvinden kjem,

            kipen og kåt,

            barskogen tyt

            i tøyrvind og gråt,

            steinrøysi ris

            i regnvêret våt

            berrhovda upp or snøen.

            Elvisen støkk

            og fær sine tvil,

            snøen fær tæring

            sist uti april,

            våren kjem sterk

            med solvarme smil,

            flekkjeberr og bleik ligg bøen.

            *

            No spelar ’o Blidros og skin so blidt

            over stabbursveggen!

            Ja, sol gjere’ godt, sjå det er ikkje fritt

            anna det er knuppar på heggen!

            Sjå bjørkeskog-lidi! Kjenn lauvsprett-sneven!

            Sjå åkerreina! Kjenn grastorv-teven!

            Ja, eitt er sikkert, og det er det at

            no er det ende på vinterfrosten, –

            no held sporven eit synda leven

            i barved-kosten!

            – – vårvatnet renn,

            vårsoli brenn, –

            vårfengt i bakkom i kvar ei grend!

            *

            Vårsoli skin

            og svellkula græt,

            vårvarmen maular

            maisnø og et,

            vårlæte blankt

            i fuglemålom læt;

            gauk og sulu er i kjømdi – – –

            Flaumelvi aukar

            makti meir og meir, –

            fugleungar pip

            i lodne, løynde reir.

            Glåmsøygde blomar

            sprett ut fleir og fleir, – –

            bekkjebrus og sus i rømdi.

            *

            Lauvskogen skolv

            når ofsen rulla stein,

            våte, grøne tréi

            tåreblanke skein,

            strålande regnet

            draus frå kvar ei grein;

            fløymun’ slo mot grøne lòndom.

            Gulgrøn i ring

            rundt med rekarved

            elve-evja går,

            sevjelaup i tre, –

            fløyt’-emne guten

            finn og skjèr seg ned

            her i ville elvestròndom.

            *

            Tunet er stilt,

            klokka går til tri,

            gardguten glad

            kjem att frå gjenta si,

            fjellgauken gjel

            høgt uppi ei lid,

            kråka ror seg ut frå skogen.

            Morgonrøyken stig

            på gamal ættargard,

            ut or stallen varm

            med gampom kjem ein kar,

            vêrbrun og spræk

            og våronnsterk og hard

            høgg han i att no med plogen.

            II

            Der det ned frå fjellom susar

            natt og dag den ville vår,

            der ei styrlaus tverrå brusar

            stor og sterk når flaumen går,

            og skjèr ut i sjølve elvi, –

            der i bratta upp for elvi

            under flaum og skriu-fár

            ligg ein gamal ættargard.

            Veldig der i vår og våe,

            der i gòv og fossegalder

            ligg den gamle gard med gråe

            hus i sus av millomalder …

            Trygge trass i alt og liksom

            grodde fast til grunnen slik som

            fyrr dei stod, dei endå står der;

            han som eingong garden rudde,

            bygde upp, og dei som budde

            der i gamle dagar, går der

            váre no som fyrr og rår der –

            sviv som lange, myrke skuggar,

            smyg igjenom svarte gluggar,

            går og tufsar, går og gufsar

            som ei stor, usynleg vakt,

            ei usynleg, ei usårleg,

            ja, ei tagal, sterk og fårleg,

            mystisk vill og veldig makt. – –

            Tungt det ryt som under jordi,

            avgrunns-regnet driv mot soli –

            djuvet står med gòv og dunder,

            flòget ris og står forstøkt.

            Avgrunnselvi grèv seg djup der,

            svarte stabbur står på stup der,

            lofti lyfter seg innunder

            fjell som flyg upp himmelshøgt.

            Gamal skog i skume lider,

            veg og stig frå forne tider

            kryp og krèk mot ville vigga,

            og det gustar fjell frå vigga;

            åi kjem igjenom skardet,

            dỳn i djupe, svarte faret,

            kokar kvit innunder hamrom,

            dundrar døyvd innunder hamrom.

            Upp for gjel og jutulgrytur

            gamle råk som myrke mytur

            inn mot gamle sætrom rèk.

            Turre, skakke,

            harde, seige, bleike, blakke

            tre i berg og klemstre krèk.

            Kampen ris, forstøkt, forsteina.

            Kampesteinar ligg på reina,

            ligg i villmark, ligg i jorde,

            mosegrodde, myrke, store,

            søkkte ned, utover-strøydde,

            ut i stride straumen hivde,

            då den store ofsen øydde, –

            fyrr den ætt som no er, livde.

            Sleipe svadberg, slipte, kvatte,

            skin i lid, der snøen stryk,

            stein kjem stygg i berg og bratte,

            gjer seg veg so urdi ryk.

            Høyr, det losnar, høyr, det smell att

            nifst, kvar gong ein stein tek fjell att,

            og ein brenn-tev står att støren,

            og ein solrøyk, blank og øren –

            steinsprang gneistar gjenom lufti,

            dỳn og ryk og sløkkjes djupt i

            glyfsande og kalde glup

            under bratte, svimre stup.

            Elvi dundrar heile døgret,

            fossen rautar høgt og høgre –

            drivet står mot høge hustak,

            faste fjellet tek seg struptak:

            straumen rivnar, kvævd og kvit,

            skumet sprøyter hit og dit.

            Kjørri skin på ytste stupet,

            skjelv i gufsen upp frå djupet,

            sit på huk og held seg fast –

            flaum og flogu møtest kvast.

            Elvi kvin, og fossen sprengjer,

            stormen rin, og rogni rengjer

            flyssa grøn i kvervilvind.

            Fløymun’ voggar ut og inn,

            fossen velt ned tungt med elvi,

            ville, våte bloman’ skjelv i

            gufsen frisk og kald som står

            inn mot land der flaumen går, –

            alt er vill og veldig vår.

            Elvi under hamrom høgre

            stig og stig i flodvêrs-døgret,

            veks i regn og skriu-ras.

            Høgt i loftet, bleik og mager,

            ligg ei ungmøy, skir og fager,

            tæringssjuk for ope glas.

            Sveitten svell på bleike vangar,

            panna lyser, rein og klår,

            kvelvande sitt kvite kloster.

            Og ein varleg, vårleg blåster

            ber inn friske, søte angar,

            ber inn bod um veldig vår.

            Frodigvåt i vinden voggar

            rogn og drivkvit elvgjelshegg,

            regn frå fossesprøyten doggar

            gras og grein og lauv og legg.

            Tårøygd ligg ho, bleik som puta.

            [2]Feigdarfuglen kom på ruta,

            kom og kakka,

            nifs der spå-bleik sat’n hakka –

            hennar glødde andlit kvitna,

            siste, veike voni slitna;

            gråten løyste klåre kjeldur. –

            Store stirer augo båe,

            desse veike, milde, blåe

            blomar attmed tårekjeldur

            skin og strålar, håret [3]fløymer,

            elden tærer djupt i barmen;

            og ei sinnssjuk rose drøymer

            i si krukke der i karmen, –

            feberrosa gror på kinn,

            livet flyr, og dauden vinn. – –

            Sælt ho søv, og ljuvt og ljost er

            dette nye liv som vaknar,

            draumen næring gjev sitt foster –

            ikkje lenger sårt ho saknar:

            barndomsminne

            sviv som englar gjenom sinnet,

            kjem med leikarhus ho bygde

            uti skogen, der ho drygde,

            å, so mang ein ensleg gong …

            Fossedunder, elvesong

            stig som brus frå harpestrengjer, –

            sæl ho sviv på fagre engjer,

            høyrer blide fuglemæle;

            millom blomar ør ho set seg.

            Bjarte tindrar fivreldvengjer

            som er lyfte og som lèt seg

            upp og att i sol og sæle,

            fivilbleike, silkegråe,

            soleld-gule, himmelblåe.

            Sæl i skire draumen er ho:

            Paradiset ope ser ho,

            sjølv so skinande og klår

            millom englar inn ho går –

            alt er ljuvleg livsens vår.

            III

            Det var ein sol-silande sælsumar-dag,

            og nattregn-lauga glitra det i skogen,

            og fjellgauken gol imillom kyrkjeklokke-slag,

            og sjølv bar eg den same song i hugen.

            Den samsongen kløkte meg i hjartans grunn,

            det var som nei og ja var saman blanda;

            det var både ljuvlegt og nifst i same stund –

            det var som elsk og angest saman anda.

            Eg høyrde den hildrande gaukgjelings-ljom

            og låg som fortrolla der og lydde,

            eg høyrde den malmtunge kyrkjeklokke-om

            og visste so for vel kva det tydde.

            Til kyrkjegarden køyrde dei ei ungmøy klår

            – livsofsen tok etter tevet –

            og elveflaumen gufsa gjenom sumar-vorten vår,

            og skogstjernur lauga seg i drìvet.

            Vind-harpa susa gjenom skinande lauv,

            det riste av seg regnet blankt og dogga

            det mjuke, grøne graset, og det gule mjølet gauv

            frå blomane som milde vindar vogga.

            Gullan-grønt det glitra og skolv i sol og vind,

            og hengjelauvet lavde ned frå greinom,

            og kløkke blomar tindra med tår på blanke kinn,

            og skoga-graset glima millom steinom.

            Igjenom den ljuve, forvillande vår

            stod gufsen frå den kløkkjande ferdi

            som grøter oss når veldige kyrkjeklokkur går

            og ringjer oss attende ifrå verdi.

            I ljuvlege vinden gjenom regnet det draus,

            det regnde i mitt glødande andlit,

            eg svimra som i ørske, og feberheit eg fraus,

            eg låg der som i flødande vanvit.

            Basun-støytar høyrde eg, og syljufløyte-gråt,

            det var som jord og himmel saman strøymde,

            og tindrande stod skogen og tåreblank og våt,

            all livsens sorg og glede mot meg fløymde.

            So tagna den kløkkjande kyrkjeklokke-kolv,

            men togni tala tyngre, ja eg tykte

            at vigde malmar svinga so heile jordi skolv,

            og tungt som mine hjarteslag dei klykte.

            Dei Draumkvæde-tonar, den Kivlemøy-song,

            den gråtande, glitrande skogen,

            den gauk-ljom i lid og den kyrkjeklokke-klong –

            rett aldri so kjem det meg or hugen.

            IV

            Vår vekte song i mitt sinn att:

            – kjørri lauva på fjell,

            morgonen vakna ved midnatt,

            fuglaljod glitra um kveld.

            Nyvekte, stråløygde blomar

            stod glade med skinande tår –

            våren sa det var sumar,

            men sumaren sa det var vår!

            Men våren var ør av lengsle,

            og våren fekk overhand

            og braut ned kvar einaste stengsle

            og gjekk på med ofse og vann.

            So hagla det friskt over grasgrønt,

            so brágla det éling i sol,

            unglauvet glitra i gjeom,

            og fjellgauken trolla og gol.

            Og soli var blank att, og best som

            det regnde, so kom det ei skur,

            og mai april att på læst-som,

            og gufsen av veldig natur.

            *

            Lauga i juni-bløyta

            stod ungskogen frisk og våt.

            Ven var i syljufløyta

            all livsens glede og gråt.

            Blomar frå drivkvite heggen

            draus over gras og fiol.

            Kleggen blenkte på veggen

            og singla og svingla i sol.

            *

            Å ja – det leid med det lakka

            graset heldt på vart langt,

            ein orm var sedd uppi Bakka, –

            det livde og røyvde seg, mangt.

            No var myhanken komen,

            og åma med gullsaum i sol, –

            humla bøygde ned blomen

            og smaug inn i grasgøymde bol.

            Skinande fivreld-vengjer,

            my-song og engsprette-slått

            ut over alle engjer, –

            grasdyr og anna smått.

            Makk under møyre møk-ruva, –

            maurut ei lauvblank grein

            ned over aulande tuva

            myrkgrøn lavde og skein.

            *

            Sol gjenom tome høyhus.

            Sol over djupsådd seng.

            Stilt millom solsteikte uthus.

            Heitt over åker og eng.

            Då reiser seg brått som or blunden

            ein skjelvande vindgust og går

            svevngangar-lett gjenom lunden

            og brusar so lint og brår. – –

            *

            Våren svævdest av skirsumar-vind,

            sveiptest i svimrande draumar inn:

            jordbæri mogna i dagen varm,

            rosune glødde ved juli barm.

         

      

   
      EIT MØTE

      
         
            Eg møtte ei utgomol krekse med krykkje,

            ihopkrøkt av alder, med ein’-kragg [1]på ryggjé;

            skodd var i høom, og skumt var på fjell.

            Myrkt vart i morkom, det halla mot kveld.

            Det rikta og svikta i turrfuru-skrymt –

            ho stod som eit syn der i skodde og skymt.

            Eg helsa godt mot, og ho svara [2]Gu’sindé’,

            det var på ei myr burti fjellom ved [3]Rindé.

            «Dæ messom e’ trur ikkje dauin vil hå me’,

            å Gu’ gje au, leil, at e’ snart ha stridt frå me’!»

            – ho skolv som eit tre på ei myrull-myr,

            der livande daude krèk innåt og kryr.

            Ho stod der so drøymd som ei bergvegg-møy,

            so gomol og grå, at ho fekk ikkje døy.

            Eingong flaug ho gjætl’-gjente, lettføtt som hindé,

            og lokka i langmorkom burti ved Rindé.

            Ho einstirde langt inn i dauden og domen,

            ho ynskte seg siste timen sin komen;

            krøkt over krykkja ho stirde og stod.

            Handi var krøkt som ei rovfugl-klo. – –

            Det serra so rart i eit vindalt tre,

            det raut gjenom rømdi og nære ved:

            i haust krèk dauden innover og finn dé’

            i armods hytta di burti ved Rindé.

            Som eventyrgamla i minne ved midnatt

            ho kvarv som eit syn att, og skoddi kom stinn att,

            og tolvmil-skogen kom krèkand’ forstøkt – –

            Eldsmålet brotna, ljosken var sløkt.

            Glohaugen låg att, spráglande bjart,

            natti stod trollstinn, kolstupande svart.

            Og blågrøne storrgraset blágra [4]for vindé

            i myrbardom burti ved tjønnsvarte Rindé.

         

      

   
      HUGBOD

      
         
            Det som várt og várast

            er hjelpelaust ditt,

            det som såg deg fagrast

            og kviskra um sitt!

            Det som skvatt for ordom

            som fuglar for hauk

            og lyfte på vengen og strauk!

            *

            Brått som blanke byrtingen

            det skjèr igjenom svart;

            det rapar liksom stjernur over

            himmelblått og bjart;

            du vert so glad i hugen

            av di du er til!

            Du kjenner deg din eigen,

            du maktar det du vil!

            Det kjem eit hugbod siglande

            fyrr du veit ordet av, –

            sjeli står og speglar det

            som himmel i eit hav.

            Himmelen upp-ivi

            med skyi som skin,

            er himlingen nedi

            som raudbloma lin.

            Hug-sotti svartnar

            som natt over grav –

            og gleda kjem veltande

            som sol over hav!

            Det renn på deg brått

            når du ventar det minst,

            ja stundom når du trur

            at det von ikkje finst.

            Det bleiknar ikkje burt

            under skiftande vêr.

            Og ikkje vert det fengt

            av ein farang som fer.

            Det døyr ikkje burt att

            um dagen er kvævd.

            Det gror gjenom draumen

            når hamen er svævd.

            Det sviv som ein svevngangar

            midnatt-stilt, –

            det vaknar og gufsar

            med ørnveng og vilt,

            brusar gjenom rømdi

            som ørn over orm,

            fyller heile verdi

            med solskin og storm!

            Det drøymer ifrå aust,

            og det diktar ifrå vest,

            det møtest i ein siste,

            unemneleg rest, –

            det bèrst ut som sukk

            gjenom vindkall i berg

            og nemner seg og skjelv

            gjenom mannahug og merg.

            Det buldrar liksom kvævde

            fossen under jord.

            Det står att i augo

            med elden under ord.

            All si eige ingen

            hev orka tala ut,

            det bèrst på inste djupet,

            og aldri vert det slutt.

            Kvi nøydde det og naudbad

            um farge og form!

            Kvi lengta det og lysta

            etter rytme og norm!

            Kva er det? Kva vil det?

            Kvi gjev det meg ’kje fred!

            Det er som skulla skjera

            inn i mergen på tre.

            Stimde det og strøymde

            til det stivna i ord –

            traust mun det stande

            i år som i fjor.

            Sjodande storkna,

            herda og kvest:

            ikkje kann det brigdast,

            utan det brest.

            Kveiktest det og vakna

            med sigersljod –

            aldri kann det slokne,

            og aldri blande blod.

            Einast ein sælaste

            fagnad kann det få:

            beinast frå hjarta

            til hjarta vil det gå!

         

      

   
      DET BARST NED EI BRATTE

      
         
            Det barst ned ei bratte

            med hele i hå,

            attmed ein åker

            nordanfor ei å.

            Åker’n var skoren,

            korn stod på staur,

            det låg lite rimgrått

            på åker og aur;

            der bleikte lauvsblad

            kom svivande ned

            millom einsture, aldruge,

            innholne tre –

            i [1]ein-vèro under,

            der trollskogen krøkte –

            stod det eit utgamalt

            kvernhus og spøkte.

            Eg hugsa det, alt,

            ifrå fyrr, der eg låg,

            eitt var i alt

            eg kjende og såg.

            *

            Haustdagen halla,

            det tok til vart skymt,

            [2]rå-an’ kom rekand’

            som skjeggjute skrymt.

            Klòvbergi gapte.

            Kvernhuset grådde;

            det ruvde så store

            [3]røyvand’ i skodde;

            råvêret tøygde seg

            ned og ned.

            Mosegrønske

            på innrotne tre,

            bleike, frodige,

            frosne håi,

            råmen i lufti,

            susen av åi,

            fossen som raut

            uti gjelet som drog’n,

            skoddi som stod

            og vêra på skogen:

            eg hugsa det, alt,

            ifrå fyrr, der eg låg –

            haust var i alt

            eg kjende og såg.

            *

            Eg drygde på meg natti

            med elvgust og kaldt,

            eg drygde på meg myrkret,

            og minni og alt …

            Skodde og [4]skogjé

            og møre og myr –

            alt kraup ihop

            som i eventyr;

            skoddi kom krekand’

            med trollskog og kragg,

            rå-an’ kom rekand’

            med rimute ragg,

            helut hagfelle

            med rot-ròten ved,

            doggvåte vindfall,

            rimtusse-tre, –

            livande daude

            som gjekk att og [5]pumma,

            tagale, tøyge, –

            og tussar som [6]tumma

            i kjellargufs

            av ei kvorvi tid,

            [7]tullne som tapte burt

            leidi si, –

            redde, rådlause

            minnesviv,

            syndene etter

            eit utlangt liv:

            Kvendeaugo

            som agna og heksa –

            til [8]tvau-eine stod dei

            i kvernhus-kreksa, –

            Satan som usedd

            størde dei inn, –

            angest, ofse

            og midnatt stinn, – –

            viv som vonlaus

            i vanvit kvitna, –

            kvernhus- [9]kreksa

            som stod att og vitna:

            tider eg drøymde,

            ætter eg såg, –

            det gufsa imot meg,

            eg skolv der eg låg.

         

      

   
      HYTTA

      
         
            Eg kom til ei einsleg og attlagd hytte,

            ei armods hytte ved [1]uthagfella

            ein sundag i solbrand og solsvævd ro.

            Maurvegen skein over slitne dørhella, – –

            grasbleike upp millom golvfjølom glytte

            renningar veike som kjellar-gro.

            Uthagfella: gjerde millom innmark og mork.

            Hytta og fjoset og låven, det låg der,

            men husi stod tome og ingen å finne,

            burte var alle som budde der fyrr …

            Audt var det ute, og skumt var det inne,

            burte dei var, dei som smågut eg såg der,

            einvéro skrymta i soldagen kyrr.

            Minni kom krèkande, mangkjømt det vart der:

            mannen og kona, han Hans og ho Mari,

            berrføtte ungar i solheit sand, –

            her gjekk han Ola, han Per og ho Kari …

            Armodi åt um seg litt etter kvart der, –

            ætti vart burte i framande land.

            Gutane strauk ut, Amerika snøydde

            her som so ofte, og blåøygde jenta

            vengskoti visna då leiken gjekk best.

            Elskhugen sveik ho – det gjekk som dei venta, –

            so bleikna ho burt og fekk tæring og døydde.

            Gamla som bestemor var, tok det verst.

            Det fengde i sinnet som lògar i stormen,

            eldgomol vart ho og blind, men det sagdest

            at hatet gjekk aldri ifrå henne meir.

            Svikar’n kom inn der ein dag fyrr ho lagdest,

            ho stirde i vanvit, som stungi av ormen –

            våbøni lyste som elding og eir:

            «Fa’n slå deg – som drap ’o Kari!

            Noko anna

            enn svart forbanna

            skal aldri nå deg – å nei, å neiggu!

            frå meg so lenge eg nebb kann [2]kløyve,

            so lenge plasskjerring rokk kann røyve, –

            å fa’n rive di rotne ro!

            Fa’n klå deg, og fa’n flå deg, –

            å fa’n slå deg, som drap ’o Kari –

            du som saug hennar hjarteblod!»

            Ho reis i egse og velte rokken,

            og handi hogg ho i sengjestokken –

            det var som hogg av ei rovdyr-klo.

            Eg såg for meg gamla som vanta på vitet –

            ho hadde ’kje alle geitene sine

            og låg som i ørske frå vår og til vår.

            Ho kjende ’kje meir korkje verk eller pine,

            ut-slæpa låg ho der, lemster av slitet, –

            det vanta ’kje vidar’ på hundrade år.

            Attliggjand’ einsleg der tyktest eg sjå ho,

            når hine i skurdonni paura på gardom.

            Ho låg att og sjølv-do som krytyr på bås.

            Sengi var vanstelt og vond millom bardom,

            dei hugsa ’kje på det; so strauk dei ifrå ho

            og hengde for døri eit stort hengjelås.

            Légo vart langdrjug, og liklusi agde,

            lusbolet aula i sengklæ’-fillom

            som vilde det eta ho livande upp.

            So strøydde dei stor, svart hestmaur imillom,

            ho låg som eit livande lik der og tagde,

            hestmaur’n åt aulande ureinska upp.

            *

            Det livde sitt liv der: blankslitne trøysi,

            skimlute flaska i kongroveven,

            senghalm-rusket på hallande golv, –

            solbrands-dagen og taktorv-teven,

            fillur og utslitne sko slengt på røysi,

            avdanka skinnfell og utsopa solv.

            Skuggane skræmde, og mygla og soppen –

            eg skunda meg ut, ut i soli og dagen,

            soli stod veldig og strålande blid,

            blomane blenkte som eld og skarlaken, – –

            ei stinkande skurve på samfundskroppen

            låg att med lukt av ei utlivd tid.

            Kjelda stod attgrodd, og brunnvatnet rotna,

            det sikla ’kje rennande vatn der meire,

            det draup av ei vessen og tregrøn tro.

            I fjosmuren fanst ikkje linerlereiret,

            grastorva hekk ned, og taket låg brotna,

            alt låg og røytte i villrøys og ro.

            Brenn-heto briska seg blågrøn i fjoset,

            bugras og ryllik på raudbrende rabbom, –

            ølrøyk og steinrøys og lende for orm.

            Skinande kongsljos på steinlendte skrabbom,

            angande einkjørr og raud klungr-rose, – –

            blåblank og [3]blustren stod dagen i dorm.

            Solbrend og brandut stod låven på stup der,

            geislane gløste i kolsvarte gluggen,

            i dimma og dumba det stråla og skolv.

            I mur smaug ein røyskatt or myrkaste skuggen;

            togni var stygg der, og stilla var djup der;

            høy-mo’ og mask var i eldgamle golv.

            Utgamle, attgrodde gongstigar synte

            endå so vidt, der dei gamalt var trødde;

            det tedde ’kje fár etter fot eller klauv,

            det anga og svovla og gneista og glødde

            gul tiriltunge, soleie og mynte, –

            kattefot på tussestig i sol under lauv …

            I strøymande, fløymande sol flaug hagfella

            og sprang som på sprengen i sol og stod still som

            ho stødt hadde gjort gjenom heile si tid, –

            gongstigan’ smøygde seg plassom imillom,

            maurvegen stimde på heite dørhella, –

            einen krak innpå frå mork og frå lid.

            Skimlute glasi stod grøne og glytte

            med halvblinde augo og glans i kvar rute,

            som leter i vanvit det glødde og glein.

            Naturi krak innåt og åt upp ei hytte,

            maurvegen styrmde på hella der ute, –

            brandute blomande stråla og skein.

